TERÇON D'ARTIES E GARÒS

ETH PÒBLE D'ARTIES

ARTIES

· situacion e istòria

Se ditz que Diu  hec eth mòn en sèt dies, d´aguesti  n´utilisèc quate entà hèr era Val D´Aran  e dus entara rèsta deth mon, e eth setau dia se´n venguec tà Arties tà descansar.

Diden es vielhs qu´eth pòble abantes ère construït ath torn dera glèisa de St. Jaime e que se didie “Laspan”. Aguesta poblacion desapareishec pr´amor d´un esvaussament de tèrres dera montanha de Lobatèra. Es que sobreviueren ara destruccion, bastiren er actuau pòble que se trape a 1144 mètres de nautada en un petit plan dera Garona entre era e er arriu Valarties.

Arties a estat ua vila importanta que compdaue en 1278 damb us 500 abitants e en 1857 n´auie uns 600. Actuaument ne conde damb uns 400.

Forme part deth terçon d´Arties e Garòs.

Eth nòm d´Arties lo trapam dejà en documents deth sègle XII e semble qu´ei de procedéncia vasca ”wartia” que vò díder plan entre dues aigües.En aguesti documents fòrça antics se mos parle des 8 cònsols e 86 caps de família que jurèren fidelitat a un procurador deth rei Jaime II.Tanben dera facultat de reconstruïr un antic castèth (eth Castèth d´Entransaigües) que i auie en aguest parçan.


· Es bastisses Principaus.

Es glèises.-

St. JOAN.- 

Se trape pujant de Vielha a Baqueira a man quèrra. Ei era unica totaument gotica dera Val. Deth sègle XIII-XIV. A ua soleta nau damb tres absides e grani contrafòrts.

Compde damb un campanau octogonau tipicament aranés.

Pertanhec ara orde de St. Joan, ereva des Templèrs.

Actuaument ei musèu-sala d´exposicions.



· St. MARIA.-

Ei era principau. Se bastic en s:XII-XIII, ei de planta basilicau damb tres absides semicircuolares.

Ei d´origen romanic e siguec alotjament des Templèrs.

Eth Campanau ei fòrça elegant de base quadrada, damb hièstres de miei punt.

Era pòrta principau a sies arcs, quauqui d´eri decorats damb boletes o ben quadrets d´escacs.

Laguens destaque era batiadera per immersion qu´ei de pèira de barrina trabalhada e es magnifiques pintures que trapam en abondància e qualitat e que son de 1550 e representen eth judici finau, eth cèu e l´unfern... e quate retaules.

Ath cant dera glèisa trapam era casa parroquiau. (abantes i auie 60 clèrgues ena Val) e era Tor de Defensa.

AUTES EDIFICACIONS PLAN IMPORTANTES.-

· Era Tor de defensa ei tanben romanica e ei situada deuant dera glèisa. Se trapaue en centre dera vielha plaça d´armes deth castèth des Templèrs e compde damb ua campana que sonaue se i auie perilh.

· Es banhs.- Arties compde damb dues hònts termaus.Era Grana ges a 43ºC  e era de St. Ròc que ges a29ºC.

Aguesti banhs èren utilisats pes romans.

· Casa Paulet.- En carrèr major i a ua casa grana damb hièstres deth s.XVI plan polides.

· Casa Portolà.- Aguesta casa pertanhec a  Gaspar de Portolà, descubridor dera Nauta Califòrnia e prumèr governador d´aguesta.

Compde damb ua tor deth s.XIII e ua capèla pròpia der an 1678.

GASPAR DE PORTOLÀ.- Maugrat d´èster neishut dehòra dera Val en 1723- ath cant de Balaguer- es sòns pairs-sénhers èren gessuts d´Arties.

Ingressèc ena carrèra militar e passèc entà Mexic, on siguec nomentat en junh de 1767 Governador de Califòrnia.

Era organisacion des espleites californianes, tamb eth bestiar e es semensalhes que i portèc Portolà, an contribuït ath desvolopament d´aguest estat, en tot valorar era contribucion ara istoria dera colonisacion americana per un descendent dera Val d´Aran, un des pògui colonisaires catalans deth continent american.

  Era Fauna.-

Destacam: Er isard, eth cabiròu, eth sanglièr, es marmòtes, era vop, era panquèra, eth taishon, era marta, er ermini,eth  liron, era bohèra, es arrats, es cernalhes, es vivores ...

Enes arrius.- trueites comun e arc iris, triton, gargolhes, salimanes...

En cèu vedem.-arrianglos, agles, agla ròia,  corvàs,...

Flòra e Vegetacion.

Remercaram es bòsqui d´auets dera base deth Montardo e Val de Rius.

Tanben era quantitat de Be surt (Serbus aucuparia), pins silvestres, bedothi. E enes ribères: saudes e auròs.

Anant tara Restanca saüc vermelh, espinblanc, pin nere, es hereishos, es aurassèrs, menines, gençanes, arnica, liris, gauècs,gimbro...

Telhs, casses, hais, areu, ceridèrs, ahragues, jordons...

E fòrça prats damb èrbes e flors que soent son medicinaus. 

 Profitament des recorsi naturaus.

· Es Aigües.-

En inicià-se aguest sègle es besonhs energetics portèren as enginiers de camins , canaus e pòrts a cercar enes aigües dera montanha solucions. Ei atau qu´enes lacs des Pirinèus se bastiren magnifiques òbres entà profitar era aigua entà obtier energia electrica.

Es zònes lacustres d´Aran de mès impòrtància son: Saborèdo, Colomèrs, Restanca e Rius. Auem mès de 80 Km. de galeries sosterranhes que horaden es montanhes e pòrten era aigua d´un lac tar aute o d´ua conca lacustre tara auta (Ex. de Saborèdo a  Colomèrs).

Enes lacs de Montcasau arriben es aigües de Saborèdo,Colomèrs, Rius e Mar a trauèrs dera Restanca.  

Aguesta aigua profitant es desnivèus dera Val se tornarà a utilisar en d´autes Centraus e anarà fin finau tara Centrau de Pont de Rei.

· Es àrids.

Es romans ja explotèren es recorsi naturaus dera Val. Pendent era sua dominacion aquiu ena Val i auie peirères de marme gris vetejat de grana qualitat donques auien un color especiau que les caracterisaue, e qu´es romans apreciauen fòrça entà bastir es sues cases.

Imaginatz-vos eth long viatge..., pensatz tanben enes mieis de transpòrt dera epòca.

· Qué son es àrids?

Tostemps es òmes an utilisat es pèires coma recors o coma decoracion entà bastir es sues cases.

Es àrids son es materiaus mineraus que damb diuèrses mesures (granulometries) s´utilisen entà fabricar productes a trauèrs de barreges (ciments...), tanben entà bastir es carretères, es vies deth tren, es cais des pòrts...

Ena indústria les utilisam tanben entara fabricacion de ceramica, veire, isolants...

Coma pòdetz veir, es àrids son un element basic entath desvolopament sòcioeconomic e entara melhora dera qualitat de vida.

Les vam a classificar:

 Naturaus.- granulars: se trèn des grauères (coma en       Arties)

                 Trincats.-frut dera estrissa clasificada (Arties) 

ÀRIDS     Artificiaus.- de mines, combustions...

                 Reciclats.- de materiau de desrocament.   

Aciu podetz trapar àrids naturaus:

De grauèra.- En explotacion a cèu dubèrt de graues e sables, que se produsissen per acomulacion de ròques transportades e depausades en terrasses fluviaus.

S´an d´extrèir damb maishines excavadores, lauà-les e classificà-les.

De Peirèra.- Un viatge extrètes es ròques an de seguir diuèrses etapes entà molé-les e classificà-les.


· Entà qué servissen es àrids?

S´emplèguen principauments en òbres publiques e edificis e tanben ena indústria.

En edificacions.- cases , escòles, espitaus...

En òbres publiques.- carretères,vies de trèn, perses, pòrts, tunèls...

Ena indústria.- fabricacion de ceramica , veire,isolants, paperères...

En mieiambient.-En procèssi anticontaminats, enes depuradures d´aigües residuaus...

· Quina ei era sua importància?

Se cuelhem es 30 matèries prumères mès utilisades en mòn, ordenades segontes eth volum de produccion trapam qu´es dus prumèrs lòcs son entàs àrids d´estrissa (sables e graues), dempús li seguissen d´autes matèries coma: petròli, carbon...

Eth consum des àrids ei dirèctament proporcionau ara qualitat de vida des païsi. Es mès desvolopats son es qu´an mès gran consum.

En Espanha era populacion aucupada en trabalhs d´extraccion supère es 15.000 persones.As quaus cau híger es lòcs de trabalh indirècte: transpòrt, maquinària, servici...

Toti aguesti materiaus se destinen eth 65% a hormigons e gondron, eth 25% a base de carretèra, cais... e eth 10% ara indústria.

On trapam es explotacions? 

Es àrids pòden auer diuèrsi origens:

Origen geologic sedimentari: coma es calcàries.

Origen geologic metamorfic: com eth quars

Origen geologic igni: com eth basalt..

En Arties trapam ua explotacion pujant pera ribèra deth Valarties. Era empresa de ditz:” Hormaran”. Se voletz vos explicaran eth foncionament dera sua Planta. Ei ua visita fòrça recomanabla.

· Era restauracion des parçans afectadi pes explotacions.

Aguestes explotacions jòguen un papèr vitau ena economia donques balhen ara societat uns materiaus de besonh, irremplaçables e originen un gran nombre de trabalh dirècte e indirècte.

Maugrat aquerò, aguesta activitat compòrte ua alteracion deth parçan on s´extrèn es àrids, e aguest a d´èster restaurat.

Actuaument aguesta restauracion ei garantida per a Lei der Impacte Ambientau.

Enta balhà-vos un exemple vos dideram qu´era tèrra que ges dempús de lauar es graues se retorne ath son lòc d´origen, e atau non se pèrd en er arriu.


HÈSTES

Es principaus hèstes son:

20 de gèr.- St. Sebastià

24 de junh.- St joan

25 de junh.- St. Pelegrin

25 de junsèga.- St. Jaime.

Remercar qu’ eth dia 23 de junh se celebre era hèsta deth Taro.

